
grafikasi

Audio va video texnologiyalari

05.01.02 –	Tizimli tahlil, boshqaruv va axborotni qayta ishlash
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi
05.01.06 – Hisoblash texnikasi va boshqaruv tizimlarining 

elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik
05.02.08 – Yer usti majmualari va uchish apparatlari
05.03.02 – Metrologiya va metrologiya ta’minoti
05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.03 – Yorugʻlik texnikasi. Maxsus yoritish texnologiyasi
05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti
08.00.04 – Qishloq xo‘jaligi iqtisodiyoti
08.00.05 – Xizmat ko‘rsatish tarmoqlari iqtisodiyoti
08.00.06 – Ekonometrika va statistika
08.00.07 – Moliya, pul muomalasi va kredit
08.00.08 – Buxgalteriya hisobi, iqtisodiy tahlil va audit
08.00.09 – Jahon iqtisodiyoti
08.00.10 – Demografiya. Mehnat iqtisodiyoti
08.00.11 – Marketing
08.00.12 – Mintaqaviy iqtisodiyot
08.00.13 – Menejment
08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqolada soliq tizimini tahlil qilishda qo‘llaniladigan klassik va zamonaviy metodologik yondashuvlar 
tadqiq etilgan. Soliq tizimi samaradorligini baholashda fiskal, iqtisodiy va ijtimoiy omillarning o‘zaro bog‘liqligi chuqur 
tahlil qilingan. Klassik iqtisodiy nazariya yondashuvlari Xalqaro valyuta jamg‘armasi (XVJ) hamda Iqtisodiy hamkorlik va 
taraqqiyot tashkiloti (IHTT) amaliyoti bilan qiyosiy jihatdan o‘rganilgan. Soliq samaradorligini o‘lchash jarayonida yuzaga 
keladigan asosiy metodologik muammolar aniqlangan. Tadqiqot natijalari soliq tizimini baholashda kompleks yondashuv 
zarurligini asoslab beradi. Olingan xulosalar soliq siyosatini takomillashtirishda amaliy ahamiyatga ega.

Kalit so‘zlar: soliq tizimi, soliq samaradorligi, metodologiya, iqtisodiy og‘ishlar, soliq siyosati.
Abstract. This article examines classical and modern methodological approaches to analyzing tax systems. The 
interrelationship between fiscal, economic, and social factors in assessing tax efficiency is comprehensively analyzed. 
A comparative assessment of classical economic theory and the practical frameworks applied by the International 
Monetary Fund (IMF) and the Organisation for Economic Co-operation and Development (OECD) is conducted. Key 
methodological challenges in measuring tax efficiency are identified. The study substantiates the necessity of adopting a 
comprehensive evaluation approach to tax system assessment. The findings provide practical insights for improving tax 
policy design and implementation.

Keywords: tax system, tax efficiency, methodology, economic distortions, tax policy.
Аннотация. В статье рассматриваются классические и современные методологические подходы к анализу 
налоговой системы. Проанализирована взаимосвязь фискальных, экономических и социальных факторов 
при оценке эффективности налогообложения. Проведён сравнительный анализ положений классической 
экономической теории и практик Международного валютного фонда (МВФ) и Организации экономического 
сотрудничества и развития (ОЭСР). Выявлены ключевые методологические проблемы измерения налоговой 
эффективности. Обоснована необходимость применения комплексного подхода к оценке налоговой системы. 
Результаты исследования имеют прикладное значение для совершенствования налоговой политики.

Ключевые слова: налоговая система, эффективность налогообложения, методология, экономические искажения, 
налоговая политика.

K I R I S H 
Soliq tizimi iqtisodiy tizimning asosiy institutsional tarkibiy qismlaridan biri hisoblanadi. U orqali davlat 

va iqtisodiy subyektlar o‘rtasidagi moliyaviy munosabatlar shakllanadi hamda iqtisodiy jarayonlarga tartibga 
soluvchi ta’sir ko‘rsatiladi. Soliqlar nafaqat davlat budjeti daromadlarining asosiy manbai, balki iqtisodiy 
faollikni rag‘batlantirish, daromadlarni qayta taqsimlash, ijtimoiy adolatni ta’minlash va iqtisodiy barqarorlikka 

erishishning muhim vositasi sifatida namoyon bo‘ladi. Shu bois soliq tizimining tuzilishi va uning amal qilish 
mexanizmi ishlab chiqarish hajmlari, investitsiya qarorlari, iste’mol xulq-atvori hamda mehnat bozoridagi 
rag‘batlarga bevosita ta’sir ko‘rsatadi.

Iqtisodiyotda soliq tizimi samaradorligini baholash masalasi uning belgilangan fiskal, iqtisodiy va ijtimoiy 
maqsadlarga qay darajada erishishi bilan uzviy bog‘liq holda qaraladi. Bunda soliq tushumlarining barqarorligini 
ta’minlash bilan bir qatorda, iqtisodiy faollikka ta’sirlarni muvozanatlashtirish, resurslarni taqsimlashdagi 
og‘ishlarni minimallashtirish hamda ijtimoiy adolat tamoyillariga muvofiqlikni saqlash alohida ahamiyat kasb 
etadi. Demak, soliq tizimi samaradorligi nafaqat yig‘ilgan soliqlar hajmi, balki tizimning kengroq iqtisodiy va 
ijtimoiy natijalari nuqtayi nazaridan ham baholanishi lozim.

Shu bilan birga, soliq tizimi samaradorligini o‘lchash va tahlil qilish masalasida yagona va umum e’tirof 
etilgan metodologik yondashuv mavjud emas. Turli iqtisodiy maktablar tomonidan ishlab chiqilgan nazariy 
konsepsiyalar soliq samaradorligini baholashda turli mezonlar va ko‘rsatkichlarga tayanadi. Jumladan, 
klassik iqtisodiy nazariya doirasida iqtisodiy samaradorlik va neytrallik asosiy mezonlar sifatida ilgari surilsa, 
zamonaviy yondashuvlarda taqsimlovchi ta’sirlar, soliq ma’murchiligi sifati, soliqqa rioya etish darajasi hamda 
institutsional muhitning o‘rni muhim ahamiyat kasb etadi. Xalqaro moliyaviy institutlar amaliyotida esa soliq 
tizimining iqtisodiy rag‘batlarga, investitsiya muhitiga va ijtimoiy tengsizlikni qisqartirishga ta’sirini kompleks 
baholashga yo‘naltirilgan yondashuvlar keng qo‘llanilmoqda.

M A V Z U G A  O I D  A D A B I Y O T L A R  S H A R H I
Iqtisodiyot nazariyasining klassik va neoklassik maktablari soliq tizimi samaradorligini fundamental 

baholashda A. Smitning asarlariga tayanadi [1]. Ushbu asarlarda soliq solish samaradorligini baholashning 
asosiy mezonlari sifatida to‘rtta tamoyil — adolatlilik, aniqlik, qulaylik va tejamkorlik ilgari surilgan. Mazkur 
tamoyillar keyingi iqtisodiy tadqiqotlar uchun nazariy asos bo‘lib xizmat qilgan. A. Pigu [2] iqtisodiy samaradorlikni 
oshirish va iqtisodiy subyektlarning ongli qarorlar qabul qilishini rag‘batlantirishga qaratilgan tuzatuvchi soliqlar 
konsepsiyasini ishlab chiqqan. U soliqlarni salbiy tashqi ta’sirlarni, jumladan, atrof-muhitning ifloslanishini 
kamaytirish vositasi sifatida qo‘llash imkoniyatlarini ilmiy asoslab bergan. F. Ramsay [3] optimal soliq solish 
nazariyasining asoschisi bo‘lib, ushbu yondashuv soliq solish natijasida yuzaga keladigan “o‘lik yuk”ni 
(Deadweight Loss) minimallashtirishga qaratilgan. Unga ko‘ra, soliqlar talab elastikligiga teskari proporsional 
tarzda undirilishi iqtisodiy samaradorlikni oshirishga xizmat qiladi.

Soliq tizimi samaradorligi nazariyasining rivojlanishida J. Mirrlees [4] muhim o‘rin egallaydi. U soliq tizimida 
adolatlilik, ya’ni qayta taqsimlash masalasi bilan iqtisodiy samaradorlik o‘rtasidagi murakkab muvozanatni 
ilmiy jihatdan asoslab bergan. Mirrlees optimal daromad solig‘i nazariyasining (Mirrlees modeli) asoschisi 
hisoblanib, mazkur model yuqori daromadli guruhlar uchun belgilangan yuqori marjinal soliq stavkalarining 
mehnat rag‘batlariga ta’sirini chuqur tahlil qiladi. Ushbu yondashuv soliq siyosatini shakllantirishda muvozanatli 
qarorlar qabul qilish zarurligini ko‘rsatadi. Taqsimot va tengsizlik masalalarini o‘rganishda A. Atkinson [5]ning 
ishlari alohida ahamiyatga ega bo‘lib, uning tengsizlikni o‘lchash metodologiyasi soliq siyosatining adolatliligini 
baholashda keng qo‘llaniladi. R. Barro va G. Bekker [6] tomonidan olib borilgan tadqiqotlar esa mehnatga 
solinadigan soliqlarning uzoq muddatli iqtisodiy o‘sish va inson kapitali shakllanishiga ijobiy muvozanat asosida 
qanday ta’sir ko‘rsatishini ochib beradi.

Amaliy nuqtayi nazardan, Xalqaro valyuta jamg‘armasi (XVJ) hamda Iqtisodiy hamkorlik va taraqqiyot 
tashkiloti (IHTT) soliq tizimi samaradorligini baholash bo‘yicha yetakchi metodologik yondashuvlarni ishlab 
chiquvchi institutlar sifatida ajralib turadi. IHTT xalqaro taqqoslash imkoniyatlarini kengaytirish maqsadida soliq 
ko‘rsatkichlarini standartlashtirish bo‘yicha izchil tadqiqotlar olib boradi. Xususan, investitsiyalarga soliq yukini 
baholashda samarali marjinal va o‘rtacha soliq stavkalari (EMTR va EATR), shuningdek1, soliq klining mehnat 
bozoriga ta’siri ko‘rsatkichlari keng qo‘llaniladi. Shu bilan birga, XVJ tadqiqotlari soliq salohiyatini2 baholashda 
fiskal samaradorlikni3 oshirish hamda soliq boshqaruvining sifatini soliq to‘lovchi nuqtayi nazaridan tahlil 
qilishga qaratilgan.

1	 Soliq xanjarı (Tax Wedge) mehnatga soliq yukining darajasini hamda uning bandlik va investitsiya qarorlari bilan bog‘liq iqtisodiy 
xulq-atvorga ta’sirini aks ettiruvchi muhim ko‘rsatkich hisoblanadi. Ushbu ko‘rsatkich ish beruvchining jami mehnat xarajatlari (Total 
Labour Cost) bilan xodimning sof daromadi (Net Earnings) o‘rtasidagi farq orqali aniqlanadi.

2	 Soliq salohiyati (Tax Potential) — mavjud iqtisodiy tuzilma, institutsional rivojlanish darajasi va demografik xususiyatlar, shuningdek, 
to‘liq soliq intizomi va samarali soliq ma’murchiligi sharoitida mamlakat tomonidan yig‘ilishi mumkin bo‘lgan soliq tushumlarining 
maksimal hajmini ifodalaydi. Mazkur tushuncha soliq tizimining uzoq muddatli fiskal imkoniyatlarini baholashda muhim ahamiyatga 
ega.

3	 Fiskal samaradorlik soliq tizimining fiskal natijadorligini kompleks baholashga qaratilgan bo‘lib, soliq tushumlarining to‘liq undirilmaslik 
holatlarini aniqlash hamda ushbu holatlarning sabablarini — jumladan, soliq ma’murchiligi sifatini oshirish ehtiyoji yoki soliq siyosatini 
takomillashtirish imkoniyatlarini — tahlil qilishni nazarda tutadi. Ushbu yondashuv fiskal barqarorlikni ta’minlash va soliq tizimini 
rivojlantirish uchun muhim analitik asos bo‘lib xizmat qiladi.

Mazkur maqolada soliq tizimini o‘rganishda kompleks metodologik yondashuv qo‘llanildi. Tadqiqot 
jarayonida klassik iqtisodiy nazariya, zamonaviy institutsional yondashuv va empirik tahlil usullari o‘zaro 
uyg‘unlashtirildi. Bu esa soliq tizimi samaradorligini nafaqat nazariy, balki amaliy va institutsional jihatdan 
ham chuqur baholash imkonini berdi. Tadqiqotda qiyosiy-taqqoslovchi usul asosiy metod sifatida tanlanib, 
klassik iqtisodiy maktablar tomonidan ilgari surilgan soliq samaradorligi mezonlari zamonaviy xalqaro institutlar 
amaliyoti bilan solishtirildi. Jumladan, A. Smit, A. Pigu va F. Ramsay nazariyalari XVJ va IHTT tomonidan 
qo‘llanilayotgan zamonaviy baholash usullari bilan qiyosiy tahlil qilindi.

T A D Q I Q O T  M E T O D O L O G I YA S I
Mazkur maqolada soliq tizimini tahlil qilish jarayonida kompleks metodologik yondashuv qo‘llanildi. Tadqiqot 

doirasida klassik iqtisodiy nazariya, zamonaviy institutsional yondashuv hamda empirik tahlil usullari o‘zaro 
uyg‘unlashtirildi. Bunday yondashuv soliq tizimi samaradorligini chuqur va tizimli o‘rganish imkonini yaratdi.

Xususan, nazariy tahlil orqali soliq tizimining asosiy iqtisodiy tamoyillari va ularning amal qilish 
mexanizmlari yoritildi. Institutsional yondashuv doirasida soliq boshqaruvi sifati, normativ-huquqiy muhit va 
soliq ma’murchiligining roli baholandi. Empirik tahlil usullari esa mavjud statistik ma’lumotlar asosida soliq 
tizimining amaliy natijalarini aniqlashga xizmat qildi. Mazkur metodologik uyg‘unlik soliq tizimi samaradorligini 
nafaqat nazariy, balki amaliy va institutsional nuqtayi nazardan ham asosli baholash imkonini berdi.

T A H L I L  V A  N A T I J A L A R
Soliq samaradorligi sohasidagi ilmiy yondashuvlar tahlili shuni ko‘rsatadiki, soliq samaradorligini o‘lchash 

uchun yagona, umumlashtirilgan va universal metodologik tizim hozircha shakllanmagan. Ushbu holat mazkur 
tadqiqotning asosiy ilmiy muammosini belgilaydi. Soliq samaradorligi tushunchasining ko‘p qirrali va keng 
qamrovli ekanligi sababli, zamonaviy amaliyot metodologik va amaliy masalalar nuqtayi nazaridan to‘rtta 
asosiy yo‘nalishni ajratib ko‘rsatadi.

Birinchi yo‘nalish soliqlar natijasida yuzaga keladigan iqtisodiy og‘ishlarni miqdoriy baholashning 
murakkabligi bilan bog‘liq bo‘lib, u iqtisodiy samaradorlik nuqtayi nazaridan tahlil qilinadi. Ushbu yo‘nalish 
doirasida “o‘lik yuk” (Deadweight Loss)ni o‘lchash muhim ahamiyat kasb etadi. Mazkur ko‘rsatkich soliqlar 
ta’sirida farovonlikning sof yo‘qotilishini ifodalaydi, biroq uni bevosita o‘lchash amaliy jihatdan murakkabdir. Shu 
sababli iqtisodiy tahlilda ekonometrik modellashtirish usullari, shuningdek, kapital va mehnatga bo‘lgan talab 
hamda taklif elastikliklari haqidagi nazariy farazlardan foydalaniladi. Bunda dastlabki taxminlarning aniqligi soliq 
siyosati bo‘yicha asosli xulosalar chiqarish uchun muhim hisoblanadi. Shuningdek, soliq neytralligini o‘lchash 
masalasi iqtisodiy agentlar xulq-atvoriga soliqning qanchalik ta’sir ko‘rsatishini baholash imkonini beradi. 
Amaliyotda bu masalani tahlil qilish uchun murakkab tuzilishga ega va yuqori sifatli boshlang‘ich ma’lumotlarni 
talab qiluvchi umumiy muvozanat modellari (CGE) qo‘llaniladi.

Ikkinchi yo‘nalish ijtimoiy samaradorlikni talqin qilishda tamoyillarning subyektivligi va ular o‘rtasidagi 
muvozanat masalalarini qamrab oladi. Xususan, “adolatli soliq solish” tushunchasining mavhumligi uni miqdoriy 
baholashni murakkablashtiradi. Ushbu masalani yoritishda Jini va Atkinson indekslari4 keng qo‘llaniladi. 
Jini koeffitsienti butun daromad taqsimoti bo‘yicha tengsizlikni aks ettiruvchi obyektiv ko‘rsatkich bo‘lsa [7], 
Atkinson indeksi jamiyatning tengsizlikka bo‘lgan munosabatini hisobga oluvchi subyektiv o‘lchov sifatida soliq 
siyosatini ijtimoiy baholash imkonini beradi [8]. Mazkur indekslarning maqsadi va metodologik asoslaridagi 
farqlar ularni daromadlarni hisobga olish va bilvosita soliqlar ta’sirini baholashda turlicha natijalar berishiga 
olib keladi. Shuningdek, tenglik va iqtisodiy samaradorlik o‘rtasidagi muvozanat masalasi muhim ahamiyatga 
ega bo‘lib, yuqori darajadagi progressivlik ayrim hollarda mehnat va investitsiya rag‘batlariga ta’sir ko‘rsatishi 
mumkin. Ushbu muvozanatni baholash ko‘pincha normativ yondashuvlarga tayanadi (J. Mirrlees, 2002) [9].

Uchinchi yo‘nalish soliq ma’murchiligi va ma’muriy samaradorlikni baholash bilan bog‘liq bo‘lib, bunda 
Jahon bankining “Biznes yuritish” (Doing Business)5 metodologiyasi muhim ahamiyat kasb etadi. Xususan, 

4	 Jini koeffitsienti (Gini coefficient) daromadlar yoki iste’mol taqsimotidagi tengsizlik darajasini aks ettiruvchi statistik ko‘rsatkich bo‘lib, 
odatda 0 dan 100 gacha bo‘lgan foizlarda o‘lchanadi. Bunda 0 mutlaq tenglikni, ya’ni aholining barcha qatlamlari teng daromadga 
ega ekanini, 100 esa mutlaq tengsizlikni, ya’ni daromadlar o‘rtasidagi keskin tafovutni anglatadi. Jahon banki metodologiyasiga 
ko‘ra, Jini koeffitsienti Lorens egri chizig‘iga asoslanib hisoblanadi. Ushbu egri chiziq daromadlarning haqiqiy taqsimlanishi ideal teng 
taqsimotdan qanchalik og‘ishini yaqqol namoyon etadi.

	 Atkinson indeksi (Atkinson Index) daromadlarning haqiqiy taqsimlanishini ideal, ya’ni to‘liq teng taqsimot bilan taqqoslashga 
asoslangan ko‘rsatkich hisoblanadi. Ushbu indeks jamiyatning daromadlarni tenglashtirish maqsadida umumiy daromadning 
qanchalik ulushidan voz kechishga tayyor ekanini ifodalaydi. Atkinson indeksi ham foizlarda o‘lchanib, 0 mutlaq tenglikni, 100 esa 
mutlaq tengsizlikni anglatadi. Mazkur ko‘rsatkich ijtimoiy afzalliklar va tengsizlikka nisbatan jamiyatning munosabatini hisobga olish 
imkonini berishi bilan ajralib turadi.

5	 2021-yildan boshlab Jahon bankining “Doing Business” reytingi bekor qilinib, uning o‘rniga “Business Ready” (B-READY) baholash 
tizimi joriy etildi.

yashirin xarajatlar (compliance costs)ni baholashda “Soliqlarni to‘lash” (Paying Taxes) indeksi qo‘llaniladi. 
Mazkur indeks mamlakatlararo taqqoslash imkonini bersa-da, biznes subyektlari, ayniqsa kichik tadbirkorlik 
uchun xos bo‘lgan real xarajatlarni to‘liq aks ettirmasligi mumkin. Bundan tashqari, soliq boshqaruvi sifatini 
baholashda “yig‘ish xarajatlari nisbati”, ya’ni soliq tushumlariga nisbatan ma’muriy xarajatlar ulushi qo‘llaniladi. 
Ushbu ko‘rsatkich soliq tizimini boshqarish samaradorligini tahlil qilishda muhim axborot manbai hisoblanadi.

To‘rtinchi yo‘nalish ma’lumotlar yetishmasligi va metodologik cheklovlar bilan bog‘liq. Xususan, yashirin 
iqtisodiyotning yuqori ulushi soliq bazasini to‘liq qamrab olish imkoniyatlarini cheklaydi va soliq yuki hamda 
soliq salohiyati hisob-kitoblarida aniqlikni pasaytiradi [10]. Shuningdek, mikro darajadagi ma’lumotlarga kirish 
imkoniyatining cheklanganligi soliq organlari va tadqiqotchilar o‘rtasida ma’lumotlar almashinuvi murakkabligi 
bilan izohlanadi. Bundan tashqari, samaradorlikni baholashda qo‘llaniladigan ko‘plab ko‘rsatkichlar statik 
xarakterga ega bo‘lib, soliq islohotlarining investorlar va iste’molchilarning uzoq muddatli xulq-atvoriga ta’sirini 
to‘liq hisobga olish imkonini bermaydi.

Soliq tizimi samaradorligini tahlil qilishda asosiy o‘rin tutuvchi jihatlardan biri — bu soliq tamoyillari va 
ularning amaliyotda tatbiq etilishidir. Nazariy jihatdan ushbu tamoyillar davlat xarajatlarini moliyalashtirish 
zarurati bilan iqtisodiy va ijtimoiy rivojlanishga ta’sirlarni muvozanatlashtirishga xizmat qiladi. Ushbu tamoyillar 
ilk bor A. Smit tomonidan shakllantirilgan bo‘lib [1], ularning mohiyati va zamonaviy talqini keyingi bo‘limda 
batafsil yoritiladi (1-jadval).

1-jadval. A. Smitning soliq solish tamoyillari va ularning zamonaviy talqin
Tamoyil Tamoyilning mazmuni Zamonaviy talqin

Adolatlilik (Equity)
Soliqlar soliq to‘lovchilarning daromad 
darajasi yoki to‘lov qobiliyatiga 
mutanosib ravishda undirilishi lozim.

Vertikal va gorizontal adolatlilikni baholash, progressivlik 
darajasini aniqlash hamda taqsimlovchi ta’sirni hisobga 
olish6.

Aniqlik (Certainty)

Soliq to‘lash mexanizmi aniq va 
shaffof bo‘lishi, ya’ni to‘lov muddati, 
usuli va miqdori oldindan belgilanishi 
zarur.

Soliq qonunchiligining shaffofligi, barqarorligi va prognoz 
qilinishi talabini ta’minlash.

Qulaylik 
(Convenience)

Soliq to‘lovlarining soliq to‘lovchi 
uchun qulay usulda va qulay vaqtda 
amalga oshirilishi kerak.

Elektron boshqaruvni rivojlantirish, hisobot shakllarini 
soddalashtirish hamda soliqlarni manbadan ushlab 
qolish mexanizmlarini keng qo‘llash (JShDS va QQS 
zamonaviy ma’murchiligining asosi).

Tejamkorlik 
(Economy)

Soliqni undirish va boshqarish bilan 
bog‘liq davlat xarajatlari minimal 
darajada bo‘lishi lozim.

Ma’muriy samaradorlik talabi, ya’ni soliq yig‘ish xarajatlari 
koeffitsientining past darajada bo‘lishi7.

Yuqorida ko‘rib chiqilgan ilmiy tadqiqotlar va metodologik yondashuvlarni shakllantirish tamoyillariga 
tayanib, soliq tizimi samaradorligini baholashda keng qamrovli diagnostika o‘tkazishning to‘rtta asosiy 
yo‘nalishini guruhlash va umumlashtirish mumkin. Mazkur yo‘nalishlar soliq tizimining fiskal, iqtisodiy va 
institutsional jihatlarini kompleks baholash imkonini beradi.

Fiskal (budjet) samaradorlik soliq tizimining davlat xarajatlarini moliyalashtirish uchun zarur bo‘lgan 
barqaror daromadlarni shakllantirish qobiliyatini tavsiflaydi [11]. Ushbu yondashuvning mohiyati soliq 
tushumlarining hajmi, barqarorligi va makroiqtisodiy ko‘rsatkichlar bilan o‘zaro bog‘liqligini tahlil qilishdan iborat. 
Fiskal samaradorlikni baholashda bir qator muhim indikatorlardan foydalaniladi.

Birinchi asosiy ko‘rsatkich sifatida soliq yuki (SY) ajratib ko‘rsatiladi. Ushbu ko‘rsatkich jami soliq 
tushumlarining yalpi ichki mahsulotga (YAIM) yoki yalpi hududiy mahsulotga (YAHM) nisbati sifatida aniqlanadi. 
Soliq yuki iqtisodiyotga tushayotgan umumiy fiskal bosim darajasini ifodalab, davlatning qayta taqsimlash 
imkoniyatlari hamda soliq siyosatining makroiqtisodiy muvozanatga ta’sirini baholashda muhim ahamiyat kasb 
etadi.

6	 Xalqaro valyuta jamg‘armasi (XVJ) metodologiyasiga hamda umumiy soliqqa tortish nazariyasi doirasiga ko‘ra, vertikal adolatlilik 
shuni anglatadiki, turli to‘lov qobiliyatiga, ya’ni turli daromad yoki boylik darajasiga ega bo‘lgan shaxslar turlicha miqdorda soliqlar 
to‘lashlari lozim. Amaliyotda bu tamoyil, odatda, yuqori daromad yoki boylikka ega bo‘lgan shaxslar uchun yuqoriroq, progressiv 
tarzda oshib boruvchi soliq yukini qo‘llash orqali namoyon bo‘ladi.

	 XVJ metodologiyasiga va umumiy soliqqa tortish nazariyasiga muvofiq, gorizontal adolatlilik esa bir xil iqtisodiy holatga ega bo‘lgan 
shaxslar, ya’ni daromadi, boyligi yoki to‘lov qobiliyati teng bo‘lgan soliq to‘lovchilar bir xil miqdorda soliqlar to‘lashlari zarurligini 
anglatadi. Ushbu tamoyil soliq tizimida teng sharoitlarda teng munosabatni ta’minlashga qaratilgan.

7	 Undirish xarajatlari koeffitsienti soliq organlarining ma’murchilik faoliyati bilan bog‘liq operatsion xarajatlarining muayyan davr 
mobaynida yig‘ilgan soliqlarning umumiy hajmiga nisbatini ifodalovchi ko‘rsatkichdir. Mazkur ko‘rsatkich soliq ma’murchiligi 
samaradorligini va davlatning soliq yig‘ish jarayonidagi xarajatlar darajasini baholashda muhim ahamiyatga ega.

Hisob-kitobning soddaligi mazkur ko‘rsatkichdan mamlakatlararo taqqoslashlarda keng foydalanish 
imkonini beradi. Shu bilan birga, u soliq tizimi tuzilmasining ichki jihatlarini chuqur tahlil qilish hamda yig‘ilgan 
mablag‘lardan foydalanish samaradorligini to‘liq baholash imkoniyatlarini ma’lum darajada cheklaydi.

Ikkinchi muhim indikator sifatida soliq elastikligi (Et) ajratib ko‘rsatiladi. Ushbu ko‘rsatkich soliq 
tushumlarining yalpi ichki mahsulot (YAIM) yoki soliq bazasidagi o‘zgarishlarga nisbatan sezgirlik darajasini 
ifodalaydi. Soliq elastikligi soliq tizimining iqtisodiy o‘sish sharoitlariga moslashuvchanligini baholash, 
shuningdek, fiskal barqarorlikni ta’minlash nuqtayi nazaridan muhim tahliliy ahamiyatga ega.

 – Davr mobaynida soliq tushumlarining mutlaq o‘zgarishi, %

 – Davr mobaynida soliq bazasining (YAIM yoki milliy daromadning) mutlaq o‘zgarishi, %.
Mazkur ko‘rsatkich soliq tizimining iqtisodiy o‘sish jarayonlariga qanchalik moslashuvchan ekanligini 

baholash imkonini beradi. Shu bilan birga, qonunchilikdagi islohotlar natijasida yuzaga keladigan tarkibiy 
o‘zgarishlarni alohida ajratib ko‘rsatishning murakkabligi ushbu indikatorni amaliy qo‘llashda muayyan 
metodologik cheklovlarni keltirib chiqaradi.

Uchinchi muhim indikator sifatida yig‘iluvchanlik indeksi (Kn) ajratib ko‘rsatiladi. Ushbu ko‘rsatkich amalda 
yig‘ilgan soliq tushumlarining hisoblangan, ya’ni potensial yig‘ilishi mumkin bo‘lgan soliq majburiyatlariga nisbati 
orqali aniqlanadi. Yig‘iluvchanlik indeksi soliq ma’murchiligi samaradorligini, soliqqa rioya etish darajasini 
hamda soliq tizimining institutsional barqarorligini baholashda muhim ahamiyat kasb etadi.

Mazkur hisob-kitob soliq yukining real darajasini, soliqqa rioya etish holatini hamda soliq organlari 
faoliyatining samaradorligini tavsiflaydi. Shu bilan birga, ilgari shakllangan va muddati o‘tgan soliq qarzlarining 
mavjudligi ushbu ko‘rsatkich qiymatini ma’lum darajada buzib ko‘rsatishi mumkin, bu esa uni talqin qilishda 
ehtiyotkorlikni talab etadi.

Yig‘iluvchanlik indeksi (Kn) muqobil yondashuv sifatida soliq uzilishi8 (Tax Gap) ko‘rsatkichi orqali ham 
aniqlanishi mumkin. Ushbu ko‘rsatkich haqiqiy yig‘ilgan soliqlar bilan hisoblangan, ya’ni potensial yig‘ilishi 
lozim bo‘lgan soliq majburiyatlari o‘rtasidagi tafovutni ifodalaydi hamda soliq ma’murchiligi va institutsional 
samaradorlikni chuqurroq baholash imkonini beradi.

Soliq uzilishi (Tax Gap) soliqdan qochish, hisob-kitoblardagi xatolar, muddati o‘tgan soliq qarzlari hamda 
yashirin iqtisodiyot faoliyati natijasida davlat budjeti ko‘radigan yo‘qotishlarni ifodalaydi. Ushbu ko‘rsatkich soliq 
tizimining real fiskal imkoniyatlari va institutsional samaradorligini baholashda muhim tahliliy ahamiyatga ega.

Potensial majburiyatlar esa barcha daromadlar to‘liq deklaratsiya qilingan va amaldagi soliq qonunchiligiga 
muvofiq barcha soliqlar to‘liq to‘langan taqdirda budjetga tushishi mumkin bo‘lgan maksimal soliq tushumlari 
hajmini aks ettiradi. Potensial majburiyatlar va soliq uzilishini aniqlash yuqori darajadagi metodologik murakkablik 
bilan tavsiflanadi. Shu sababli ularni baholashda ekonometrik usullar, makroiqtisodiy modellashtirish hamda 
statistik ma’lumotlarni chuqur tahlil qilish keng qo‘llaniladi.

To‘rtinchi muhim yo‘nalish sifatida soliq xarajatlari tahlili ajratib ko‘rsatiladi. Ushbu yondashuv taqdim 
etilgan soliq imtiyozlari, preferensiyalar va istisnolar, ya’ni “yashirin subsidiyalar” natijasida yuzaga keladigan 
budjet yo‘qotishlarini baholashga qaratilgan. Soliq xarajatlarining umumiy hisob-kitobi potensial va haqiqiy 
soliq tushumlari o‘rtasidagi farqni aniqlash orqali soliq imtiyozlarining maqsadga muvofiqligi, samaradorligi 
hamda belgilangan ijtimoiy-iqtisodiy maqsadlarga erishishga qo‘shgan hissasini baholash imkonini beradi. Shu 
bilan birga, potensial tushumlarni aniq hisoblashdagi murakkabliklar, jumladan yashirin sektor hajmi va soliq 
to‘lovchilar xulq-atvoridagi o‘zgarishlar, ushbu yo‘nalishning asosiy metodologik cheklovlari sifatida namoyon 
bo‘ladi.

8	 Soliq uzilishi (Tax Gap) — budjet yo‘qotishlari miqyosini aniqlash hamda soliq tushumlarini oshirish imkoniyatlarini baholashga xizmat 
qiluvchi fiskal samaradorlikning muhim ko‘rsatkichidir.

Ma’muriy samaradorlik soliq organlari faoliyatining natijadorligini hamda davlat va soliq to‘lovchilar uchun 
ma’muriy xarajatlarni minimallashtirish darajasini tavsiflaydi [12]. Mazkur blok soliq ma’murchiligi sifatini 
kompleks baholashga xizmat qiluvchi bir qator ko‘rsatkichlarni o‘z ichiga oladi. Xususan, asosiy indikatorlardan 
biri sifatida yig‘ish xarajatlari koeffitsienti (Kiv) qo‘llaniladi. Ushbu ko‘rsatkich soliq organlarining ma’muriy 
xarajatlarining yig‘ilgan soliqlarning umumiy hajmiga nisbatini ifodalab, soliq boshqaruvi samaradorligini 
baholashda muhim ahamiyat kasb etadi.

Soliq xizmatining operatsion xarajatlari soliq organlari faoliyatini amalga oshirish uchun zarur bo‘lgan barcha 
xarajatlarni qamrab oladi. Bular jumlasiga xodimlarning ish haqi, binolarni saqlash, transport xarajatlari, soliq 
qarzlarini undirish bo‘yicha sud jarayonlari bilan bog‘liq xarajatlar hamda boshqa tashkiliy va texnik xarajatlar 
kiradi. Soliq tushumlarining umumiy summasi esa muayyan davr mobaynida davlat budjetiga haqiqatan kelib 
tushgan barcha soliqlar va yig‘imlarning jami hajmini ifodalaydi.

Ma’muriy samaradorlikni baholashda ikkinchi muhim ko‘rsatkich sifatida soliqlarni to‘lash indeksi 
qo‘llaniladi. Ushbu indeks Jahon bankining “Business Ready” (ilgari — Doing Business) metodologiyasi 
yoki PricewaterhouseCoopers (PwC) baholariga asoslanib shakllantiriladi. Indeks soliqqa rioya etish uchun 
sarflanadigan vaqt (soatlar soni), amalga oshiriladigan to‘lovlar soni hamda umumiy soliq stavkasini o‘lchaydi. 
Hisoblash metodologiyasi so‘rovnomalar va amaldagi soliq qonunchiligini tahlil qilishga asoslangan bo‘lib, 
u biznes subyektlari uchun soliq yukini mamlakatlararo qiyosiy tahlil qilish imkonini beradi. Shu bilan birga, 
mazkur ko‘rsatkich soliq nazorati va soliq ma’murchiligi sifatini to‘liq aks ettirmaydi.

Soliq nizolarini tahlil qilish sudlarga kelib tushgan soliq nizolarining soni va ulushi, shuningdek, soliq 
organlarining sud jarayonlaridagi yutuq va mag‘lubiyatlari nisbatini o‘rganishni nazarda tutadi. Ushbu indikator 
soliq qonunchiligi sifatini, soliq organlari qarorlarining huquqiy asoslanganligini hamda huquqiy madaniyat 
darajasini baholash imkonini beradi. Biroq sud amaliyotiga bog‘liqlik va xo‘jalik yurituvchi subyektlarning 
nizolarni sud orqali hal etishga bo‘lgan faolligi ushbu ko‘rsatkichni talqin qilishda ehtiyotkorlikni talab etadi.

Raqamlashtirishning tizimli tahlili soliq ma’murchiligi jarayonlarining avtomatlashtirilish darajasi, xavf-
xatarga yo‘naltirilgan yondashuvning mavjudligi, soliq deklaratsiyalarini qayta ishlash muddati va boshqa 
ko‘rsatkichlarni qamrab oladi. Amaliy jihatdan bu jarayon soliq organlarining asosiy samaradorlik ko‘rsatkichlari 
(KPI) orqali baholanadi. Jumladan, risk-tahlil bilan qamrab olish darajasi, kameral tekshiruvlar muddati va 
raqamli xizmatlar ulushi muhim indikatorlar sifatida xizmat qiladi.

Iqtisodiy va ijtimoiy samaradorlik soliq tizimining iqtisodiy xulq-atvorga, investitsion faollikka, daromadlarni 
taqsimlash jarayonlariga va ijtimoiy adolatga ta’sirini baholashni nazarda tutadi [13]. Ushbu yo‘nalish doirasida 
bir qator metodologik yondashuvlar qo‘llaniladi. Xususan, institutsional yondashuv soliq tizimining adolatlilik, 
betaraflik, soddalik va shaffoflik tamoyillariga muvofiqligini baholashga qaratilgan bo‘lib, u A. Smit tomonidan 
ilgari surilgan mezonlarga tayanadi. Mazkur yondashuv qiyosiy mamlakatlararo tahlil va ekspert baholash 
usullarini o‘z ichiga oladi hamda tizimli kamchiliklarni aniqlash imkonini beradi. Shu bilan birga, ekspert 
baholashning subyektivligi ushbu yondashuvning muayyan cheklovi hisoblanadi.

Modellashtirish va ekonometrik tahlil soliqqa tortish stavkalari va qoidalaridagi o‘zgarishlarga iqtisodiy 
subyektlarning munosabatini prognoz qilish imkonini beradi. Ushbu vositalar to‘plami soliq islohotlarining 
iqtisodiyotning alohida tarmoqlariga bo‘lgan ehtimoliy ta’sirini oldindan baholashga xizmat qiladi. Biroq sifatli 
ekonometrik tahlilni amalga oshirish uchun zarur bo‘lgan keng qamrovli va ishonchli boshlang‘ich ma’lumotlarni 
to‘plash jarayoni muayyan qiyinchiliklar bilan kechadi.

Neytrallik tahlili soliq tizimining iqtisodiy qarorlarga minimal darajada ta’sir ko‘rsatishini baholashga 
qaratilgan bo‘lib, bunda “o‘lik yuk”ni aniqlash muhim ahamiyat kasb etadi. Ushbu hodisani aniqlash va 
miqdoriy baholash murakkab bo‘lgani sababli, ilmiy tadqiqotlarda murakkab ekonometrik modellardan keng 
foydalaniladi. Adolatlilik tahlili esa soliq tizimining daromadlar taqsimotiga ta’sirini baholaydi va progressiv, 
regressiv yoki proporsional soliq yukini aniqlashga xizmat qiladi. Hisob-kitoblar soliqlar va ijtimoiy transfertlar 
inobatga olinganidan so‘ng Jini koeffitsienti yoki Atkinson indeksiga asoslanadi. Ushbu tahlil soliq tizimining 
ijtimoiy tengsizlikni kamaytirishga qo‘shgan hissasini aniqlash imkonini beradi.

Xalqaro valyuta jamg‘armasi (XVJ) soliq tizimidagi buzilishlarni o‘lchash orqali fiskal barqarorlik va tarkibiy 
islohotlarga alohida e’tibor qaratadi [14]. Jumladan, samarali chegaraviy soliq stavkalari investitsiyalar va 
mehnatga qo‘shimcha birlikdan olinadigan daromadning qanchalik soliqqa tortilishini ko‘rsatadi. Shuningdek, 
XVJ tomonidan ishlab chiqilgan TaxFit mikrosimulyatsiya modeli soliqlar va ijtimoiy transfertlardan keyingi 
daromadlar taqsimoti asosida ijtimoiy tengsizlikni baholash imkonini beradi.

Iqtisodiy hamkorlik va taraqqiyot tashkiloti (IHTT) tadqiqotlarida esa “soliq klini” tushunchasiga alohida 
e’tibor qaratilib, u ish haqi, jismoniy shaxslar daromad solig‘i va ijtimoiy ajratmalarning mehnatga rag‘bat va 

bandlikka ta’sirini baholashda qo‘llaniladi [16]. Bundan tashqari, IHTT ekologik soliqlar va gender jihatdan 
soliqqa tortish masalalarini ham keng qamrovda tahlil qiladi.

Mazkur tadqiqot doirasida soliq tizimini tahlil qilishda qo‘llaniladigan klassik va zamonaviy metodologik 
yondashuvlar tizimli ravishda o‘rganildi hamda ularning nazariy va amaliy jihatlari qiyosiy tahlil qilindi. Tadqiqot 
natijalari soliq tizimi samaradorligi ko‘p qirrali va murakkab iqtisodiy kategoriya ekanligini, uni faqat soliq 
tushumlari hajmi orqali baholash yetarli emasligini ko‘rsatdi. Shu bois soliq tizimi samaradorligi fiskal natijalar 
bilan bir qatorda iqtisodiy rag‘batlar, resurslar taqsimoti va ijtimoiy adolat nuqtayi nazaridan ham kompleks 
baholanishi lozim.

X U L O S A  V A  T A K L I F L A R
Tadqiqot natijalari soliq tizimi samaradorligini baholashda yagona va umum e’tirof etilgan metodologik 

tizim mavjud emasligini tasdiqladi. Klassik iqtisodiy nazariyada iqtisodiy samaradorlik va neytrallikka ustuvor 
ahamiyat berilgan bo‘lsa, zamonaviy yondashuvlarda taqsimlovchi ta’sirlar, ma’muriy samaradorlik va 
institutsional muhit sifati muhim o‘rin egallaydi. Bu esa turli metodologiyalar asosida olingan natijalarni bevosita 
solishtirishni murakkablashtiradi.

Iqtisodiy og‘ishlarni, jumladan “o‘lik yuk”ni baholashda ekonometrik modellarga tayanish natijalarning 
ma’lum darajada farqlanishiga olib kelishi mumkin. Ijtimoiy adolatni baholashda qo‘llaniladigan Jini va Atkinson 
indekslari ham metodologik jihatdan turlicha yondashuvlarni aks ettiradi. Ma’muriy samaradorlikni o‘lchashda 
esa yashirin xarajatlar va ma’lumotlar yetishmasligi asosiy cheklov sifatida namoyon bo‘ladi.

Shu munosabat bilan quyidagi takliflar ilgari suriladi: — soliq tizimi samaradorligini baholashda yagona 
ko‘rsatkichdan foydalanish o‘rniga fiskal, ma’muriy va ijtimoiy samaradorlikni qamrab olgan kompleks 
indikatorlar tizimini qo‘llash maqsadga muvofiq; — soliq siyosatini tahlil qilishda klassik iqtisodiy nazariya 
mezonlarini zamonaviy empirik va institutsional yondashuvlar bilan uyg‘unlashtirish zarur; — ijtimoiy adolatni 
ta’minlashda soliq tizimining taqsimlovchi ta’siri muntazam ravishda Jini va Atkinson indekslari orqali baholanib, 
ularning metodologik cheklovlari ham inobatga olinishi lozim.

Rivojlanayotgan mamlakatlar uchun soliq samaradorligini oshirishda yashirin iqtisodiyot ulushini 
qisqartirish, soliq bazasini kengaytirish va soliqqa rioya etish darajasini oshirishga qaratilgan institutsional 
islohotlar muhim ahamiyat kasb etadi. Umuman olganda, soliq tizimini tahlil qilishda kompleks va ko‘p o‘lchovli 
metodologik yondashuvni qo‘llash soliq siyosati samaradorligini oshirish, iqtisodiy barqarorlikni ta’minlash va 
ijtimoiy farovonlikka erishishning muhim sharti hisoblanadi.

